
Terima kasih Saudara Pengacara Majlis 

 

Bismillahirarrahmaniraahim 

 

 SALUTASI SEWAJARNYA 

 

 

 

 Assalamualaikum w.b.t  

 Salam Sejahtera 

 

 MUKADIMAH 

 

1. Alhamdulillah, bersyukur kita ke hadrat Ilahi atas 

rahmat dan izin-Nya, kita semua dapat 

bersama-sama dalam Majlis Pra Pelepasan 

Pelajar Tajaan MARA Ke Luar Negara Bagi 

Sesi Julai 2026 pada petang ini.  

 

2. Saya berbesar hati kerana program ini dapat 

dilaksanakan dan memberi peluang untuk saya 

bertemu serta beramah mesra dengan para 

pelajar yang bakal melanjutkan pengajian ke 

pelbagai negara bermula Ogos ini. Terima kasih 

atas kehadiran semua dan syabas atas 

kejayaan menempatkan diri ke peringkat 

pengajian yang lebih tinggi. 

 

3. Saya difahamkan pada hari ini seramai 156 

orang pelajar telah berjaya menepati syarat 

MARA untuk melanjutkan pengajian ke luar 

negara. Setelah mengharungi perit getir 

program Persediaan ke Perancis di UniKL-MFI, 

program Persediaan ke Hong Kong di UPTM, 

program Persediaan ke China di UMPSA, 

Persediaan ke Australia dan New Zealand di 

TVETMARA Kuantan dan Ledang, program A-

Level di Kolej MARA Seremban, serta program 

STEP dan Persediaan ke Mesir di Kolej MARA 

Kulim, saya amat berbangga kerana para 

pelajar telah berjaya mendapat tempat di 

universiti terbaik dunia di negara-negara 

tersebut. 

 

4. Ini adalah pengiktirafan yang jelas terhadap 

bakat, kebolehan dan tekad yang pelajar miliki. 

Jadilah contoh yang boleh menjadi inspirasi dan 

pemangkin kejayaan kepada pelajar yang lain 

dan buktikan dengan kerja keras, tekad dan 

hasrat mendalam, segala-galanya pasti boleh 

dicapai. 

 

PERUNTUKAN PROGRAM PINJAMAN 

PELAJARAN 

 

Hadirin yang dimuliakan 

 

5. Sebagai agensi di bawah Kementerian 

Kemajuan Desa dan Wilayah, MARA memikul 

amanah penting dalam memperkasakan 

generasi muda Bumiputera melalui pendidikan. 

Bantuan pinjaman pelajaran bukan sahaja 

membuka akses kepada pendidikan tinggi, 

malah membentuk modal insan yang berdaya 

saing, berintegriti dan berpengetahuan untuk 

memenuhi keperluan global competent 

workforce. 

 

6. Sehingga kini, terus komited memastikan 

generasi muda mendapat akses kepada 

pendidikan terbaik melalui program pinjaman 

pelajaran. Dana yang disediakan membolehkan 

lebih ramai pelajar menikmati pendidikan 

berkualiti tanpa dibatasi kekangan kewangan. 

 

7. Buktinya sejak penubuhan MARA pada tahun 

1966, sehingga kini lebih seramai 762 ribu 

pelajar telah mendapat manfaat tajaan bagi 

mengikuti pengajian dalam dan luar negara. 

Setiap tahun, MARA memastikan bahawa 

peruntukan yang disediakan adalah mencukupi 

untuk menampung keperluan pelajar, sama ada 

di peringkat diploma, ijazah sarjana muda, 

sarjana, mahupun doktor falsafah. 

 

8. Sebagai bukti komitmen MARA dalam 

menyediakan peluang pendidikan yang inklusif, 

kerajaan memperuntukkan dana yang besar 

bagi memastikan akses kepada pendidikan 

berkualiti tanpa mengira latar belakang 

ekonomi, sekali gus meningkatkan 

sosioekonomi masyarakat Bumiputera melalui 

pembangunan modal insan. 

 

9. Kerajaan telah memperuntukkan sebanyak 

RM2.0 billion kepada MARA dalam membantu 

pelajar dan peruntukan ini dijangka akan 

memberi manfaat kepada 60,000 pelajar di 

bawah skim pinjaman boleh ubah di dalam dan 

luar negara. Peruntukan yang diberikan bukan 

sahaja merangkumi yuran pengajian, tetapi juga 

kos sara hidup, bahan pembelajaran, dan 

keperluan lain yang diperlukan untuk mencapai 

kejayaan akademik. 

 

10. Peruntukan pendidikan merupakan pelaburan 

terbaik untuk masa depan negara. Dalam era 

globalisasi, ilmu dan kemahiran menjadi aset 

utama. Justeru, MARA terus menyediakan dana 

melalui program pinjaman pelajaran bagi 

membantu pelajar melanjutkan pengajian ke 

peringkat yang lebih tinggi. 

 

11. Saya percaya bahawa dengan adanya pinjaman 

pelajaran MARA, lebih ramai pelajar akan dapat 

mencapai impian mereka untuk melanjutkan 

pelajaran di institusi pengajian tinggi, sama ada 

di dalam atau di luar negara. Kita yakin bahawa 

mereka ini akan pulang sebagai tenaga 

profesional yang berkemahiran tinggi yang akan 

terus menyumbang kepada pembangunan 

negara. 

 

12. Selari dengan keperluan guna tenaga negara di 

masa hadapan, Bahagian Penganjuran 

Pelajaran MARA dipertanggungjawabkan untuk 

mentadbir urus dan melaksanakan program 

bantuan pinjaman pelajaran dari pelbagai 

peringkat pengajian dan bidang kepada 

pelbagai kumpulan sasar.  

 

PROGRAM PINJAMAN PELAJARAN MARA KE 

LUAR NEGARA 

 

Hadirin sekalian 

 

13. Dunia pendidikan berkembang pesat dan 

peluang melanjutkan pengajian ke luar 

negara kini menjadi satu keperluan bagi 

memastikan generasi muda mampu bersaing 

di peringkat antarabangsa. Program 

Pinjaman Pelajaran MARA ke luar negara 

membuka laluan kepada pelajar untuk 

menimba ilmu di universiti terbaik dunia. 

 

14. MARA dengan penuh tanggungjawab telah 

menyediakan kemudahan pinjaman pelajaran 

ini sebagai satu bentuk pelaburan dalam 

pembangunan modal insan yang berpotensi 

untuk membawa pulang ilmu dan kemahiran 

yang boleh dimanfaatkan untuk 

pembangunan negara. Ini adalah satu 

langkah strategik untuk memastikan Malaysia 

terus kekal relevan dan kompetitif dalam 

ekonomi global. 

 

15. Sebagai sebuah agensi yang komited dalam 

pembangunan pendidikan Bumiputera, 

MARA telah merangka program ini dengan 

tujuan untuk memberi peluang kepada 

pelajar-pelajar kita mendapat pendidikan 

yang terbaik di luar negara. Ini termasuk 

dalam bidang-bidang kritikal seperti sains dan 

teknologi, kejuruteraan, sains perubatan dan 

lain-lain yang diperlukan untuk pembangunan 

negara. 

 

16. Saya dimaklumkan setakat ini seramai 3,999 

orang pelajar tajaan MARA telah berada di 

luar negara dan sedang menerima manfaat 

dalam pelbagai program yang melibatkan 18 

buah negara di dalam pelbagai bidang 

pengajian seperti Kejuruteraan, Perubatan, 

Sains, Ekonomi dan sebagainya. 

 

17. Program ini selari dengan hasrat kerajaan 

untuk melahirkan modal insan bertaraf 

antarabangsa yang bukan sahaja cemerlang 

akademik, malah berakhlak, berketerampilan 

dan berintegriti. MARA terus mendokong 

agenda pemerkasaan Bumiputera, 

khususnya dari luar bandar, sebagai pemacu 

pembangunan negara. 

 

PROGRAM PRA PELEPASAN PELAJAR 

TAJAAN MARA KE LUAR NEGERA  

 

Hadirin Sekalian, 

 

18. Program Pra Pelepasan Pelajar Tajaan MARA 

Ke Luar Negara ini sangat bermanfaat untuk 

dihadiri oleh semua pelajar di sini di mana 

pelajar diberi pendedahan dan penerangan 

berkenaan urusan kewangan pelajar, 

kepentingan bayaran pinjaman pelajaran 

MARA, taklimat Ancaman Keselamatan dan 

Ekstremis oleh Polis DiRaja Malaysia, taklimat 

urusan di lapangan terbang dan prosedur yang 

perlu dipatuhi semasa menjadi pelajar tajaan 

MARA di luar negara nanti. 

19. Saya melihat program ini merupakan inisiatif 

MARA yang bertujuan untuk memberi taklimat, 

nasihat dan bimbingan kepada para pelajar 

sebelum mereka melangkah ke alam baru di 

luar negara. Dalam tempoh persediaan ini, 

pelajar diberikan pendedahan tentang budaya, 

etika dan cabaran yang mungkin dihadapi di 

negara asing untuk memastikan para pelajar 

mempunyai pemahaman yang mendalam 

tentang tanggungjawab mereka sebagai 

pelajar tajaan MARA. 

 

20. Program ini merupakan langkah pertama 

dalam pengembaraan ilmu yang akan 

memperluas minda dan membuka pintu 

kepada peluang tanpa batas. Perjalanan ini 

mungkin tidak mudah; pelajar akan 

berhadapan dengan cabaran, kerinduan 

kepada keluarga dan budaya baharu. Namun, 

setiap cabaran ialah peluang untuk membina 

ketahanan diri, kematangan dan pengalaman 

yang akan membentuk kejayaan pada masa 

hadapan. 

 

21. Saya percaya para pelajar yang terpilih hari ini 

bukan sahaja cemerlang dalam akademik, 

malah mempunyai keupayaan menyesuaikan 

diri, berkomunikasi dengan berkesan, berfikir 

secara kritis dan menyelesaikan masalah 

dalam pelbagai situasi. Kemahiran ini, 

bersama sikap ingin belajar sepanjang hayat, 

kolaborasi serta literasi digital dan kecerdasan 

buatan (AI), merupakan antara future skills 

yang amat diperlukan oleh majikan di seluruh 

dunia. Inilah asas untuk melahirkan graduan 

pilihan industri yang bukan sekadar memiliki 

ijazah, tetapi mampu memberi nilai tambah 

kepada organisasi dan negara. 

22. Ada pepatah mengatakan, "Dunia adalah 

buku, dan mereka yang tidak mengembara 

hanya membaca satu muka surat." Justeru, 

pelajar kini sedang membuka lembaran 

baharu yang penuh dengan pengalaman dan 

peluang. Rebutlah kesempatan ini untuk 

belajar, membina jaringan antarabangsa, 

menghormati kepelbagaian budaya serta 

meninggalkan impak positif di mana sahaja 

pelajar berada. 

 

 

23. Saya difahamkan pada tahun ini ramai pelajar 

dalam bidang kejuruteraan dan sains ikhtisas 

berjaya mendapat tempat di universiti luar 

negara. Perkembangan ini amat 

membanggakan kerana ia selari dengan 

keperluan industri masa hadapan yang 

memerlukan bakat berkemahiran tinggi, 

inovatif dan mampu menguasai teknologi 

baharu bagi menyokong pembangunan 

negara. 

 

24. Dalam era Revolusi Perindustrian 4.0 dan 

kecerdasan buatan, bidang kejuruteraan dan 

sains ikhtisas terus menjadi pemacu inovasi 

dan daya saing negara. Saya berharap para 

pelajar memanfaatkan ilmu, penyelidikan dan 

pengalaman antarabangsa untuk menjadi 

profesional yang beretika, berfikiran global 

serta mampu memimpin perubahan sebagai 

graduan yang menjadi pilihan industri. 

 

25. Saya juga ingin berpesan kepada anak-anak 

pelajar tentang jati diri sebagai anak Malaysia. 

Jati diri yang kukuh akan membentuk pelajar 

ke arah menjadi pemimpin yang berintegriti 

sekaligus memberi manfaat kepada 

masyarakat dan negara. Ia akan menjadi 

kompas pelajar dalam menghadapi cabaran, 

dan ia akan membantu pelajar mengukuhkan 

kepercayaan diri untuk mencapai matlamat 

dan impian pelajar. 

 

26. Jika pelajar senantiasa menyematkan 

semangat patriotik ini, saya percaya pelajar 

tidak akan mudah goyah dan lupa tempat di 

mana pelajar bermula. Ingatlah, ‘Hujan emas 

di negeri orang, hujan batu di negeri sendiri, 

jangan lemas ombak menyerang, takut 

terlupa usulnya diri’. Biar di mana pun pelajar 

berada, tanamkan sifat patriotik yang tinggi di 

dalam jiwa dan jangan mudah terpengaruh 

kepada perkara yang mendatangkan 

kerosakan. Nescaya, pelajar akan menjadi 

warganegara yang bertanggungjawab walau 

di mana sahaja pelajar berada. 

 

27. Justeru saya menyeru, agar para pelajar yang 

akan melanjutkan pengajian ke luar negara 

hari ini sentiasa membawa bersama nilai-nilai 

yang memperkukuhkan peribadi serta jati diri 

pelajar sebagai tulang belakang kepada 

pembentukan watak yang kukuh dalam 

mencapai kejayaan sejati yang akhirnya 

mengharumkan nama negara. 

 
    HARAPAN 

 

    Hadirin yang dihormati, 

 

28. Menuntut ilmu di luar negara bukan sekadar 

memperoleh ilmu akademik, malah peluang 

memahami budaya dan perspektif global. 

Pengalaman ini membentuk pemikiran yang 

lebih terbuka serta melahirkan graduan yang 

mampu menyumbang kepada pembangunan 

negara. 

29. Pengajian di luar negara bukan hanya tentang 

memperoleh ijazah, tetapi pengalaman hidup 

yang membentuk kematangan, daya tahan dan 

perspektif global. Cabaran serta pengalaman 

baharu inilah yang akan menjadikan pelajar 

lebih bersedia menghadapi dunia profesional. 

 

30. Peluang melanjutkan pelajaran ke luar negara 

merupakan satu amanah besar yang perlu 

digalas dengan penuh tanggungjawab. 

Kejayaan pelajar bukan sahaja bermakna 

kepada diri dan keluarga, malah menjadi 

sumbangan kepada masyarakat serta negara. 

MARA berharap para pelajar pulang sebagai 

profesional berkemahiran tinggi yang mampu 

memacu pembangunan negara. 

 

31. Dalam dunia yang semakin kompetitif, prestasi 

pelajar turut mencerminkan imej MARA dan 

Malaysia di peringkat antarabangsa. Pelajar 

ialah duta kecil negara dan diharapkan 

sentiasa menjaga nama baik Malaysia, sambil 

membina reputasi sebagai graduan yang 

profesional, beretika dan menjadi pilihan 

industri global. 

 

32. Semoga pelajar semua dapat membawa pulang 

bukan sahaja segulung ijazah bahkan juga 

pengalaman seluas lautan yang tidak ternilai 

harganya. Pulanglah ke negara yang tercinta ini 

dengan iltizam yang tinggi untuk menabur bakti 

kepada masyarakat agar lebih ramai generasi 

selepas ini dapat mengecapi apa yang 

dianugerahkan kepada anda semua.  

 

33. Ingatlah pesanan penting saya pada hari ini. 

Pertama, jagalah nama baik diri, keluarga dan 

negara semasa berada di luar negara. Pelajar 

adalah cerminan Malaysia di mata dunia. 

Kedua, manfaatkan setiap peluang yang ada 

untuk belajar dan berkembang, bukan sahaja 

dalam akademik tetapi juga dalam 

pembentukan sahsiah diri. Dan yang ketiga, 

sentiasalah bersikap positif dan tabah dalam 

menghadapi cabaran. Ingatlah bahawa setiap 

cabaran adalah peluang untuk belajar dan 

menjadi lebih baik. 

 

34. InsyaAllah, MARA akan terus komited dalam 

menyediakan peluang pendidikan kepada 

anak-anak bumiputera serta sentiasa 

memberikan sokongan kepada pelajar untuk 

mencapai kecemerlangan akademik di 

samping menitikberatkan keperluan sara hidup 

pelajar. Manfaatkan segala kemudahan yang 

diberikan, khususnya elaun sara hidup, dengan 

berhemah agar dapat memberi tumpuan 

sepenuhnya kepada pengajian.  

35. Suka juga kiranya saya ingatkan agar 

berbelanjalah mengikut keperluan.  Jika pelajar 

menghadapi sebarang masalah atau pun 

kesulitan, jangan malu dan segan untuk 

berhubung atau bertemu dengan pegawai 

MARA yang menjaga kebajikan pelajar di luar 

negara. InshaAllah, mereka pasti akan 

membantu. 

 

36. Saya mendoakan agar Allah swt 

mempermudahkan segala urusan sepanjang 

pengajian pelajar di perantauan kelak. 

Sentiasalah memohon petunjuk dan hidayah 

daripada Allah swt dalam apa jua yang anda 

lakukan.  Insyaallah, semoga anda terpelihara 

dari segala perkara yang tidak diingini. 

   PENUTUP  

 

37. Pada kesempatan ini, saya juga ingin 

merakamkan penghargaan kepada semua 

pihak yang telah bekerjasama dalam 

menjayakan program ini.  Terima kasih kepada 

ibu bapa dan penjaga yang sentiasa 

memberikan sokongan tanpa syarat. Terima 

kasih juga kepada pihak kolej dan institusi yang 

telah membimbing pelajar-pelajar di sini untuk 

mengorak langkah yang lebih jauh.  

 

38. Akhir kata, saya ingin mengucapkan setinggi-

tinggi tahniah kepada semua pelajar yang telah 

terpilih untuk melanjutkan pelajaran ke luar 

negara melalui tajaan MARA. Saya percaya, 

dengan persediaan dan sokongan yang 

diberikan, pelajar semua akan mampu 

mencapai kejayaan cemerlang dan membawa 

pulang ilmu yang berharga untuk 

pembangunan negara. Saya yakin pelajar 

semua mempunyai potensi yang hebat dan 

semangat yang tidak pernah padam untuk 

mencapai matlamat ini. 

 

 

Sekian, Wabillahi Taufik Walhidayah  

Wassalamualaikum Warahmatullahi 

Wabarakatuh  


